
4

E poi dimmola tûtta, no l'ëa bello

Pe ûn Canonego vëgio e rispettôu,

Spartîse in quattro pe çercâ ûn öxello

Perchè a-e so penitenti o l'ëa scappôu;

Lê meschin, o çercava ingenuamente,

Ma çerte cöse dæle a intende ä gente!


5

Se gh'ëa azzunto i Canonici, che in coro

Se demöavan de mettilo a-o landon,

E strisciando verdinn-e apprêuvo a-o Loro

Ghe dixeivan tra ûn salmo e ûnn-a lezion:

«Cômm'a l[']é, cômm'a l[']é, sei zà in te sbigge,

»Che no poeì contentâ ste povëe figge?»


6

E coscì tra che lê o l'ëa zà angosciôu

De trovâse in te pæste apprêuvo a-o Loro,

Tra in to veddise sempre allimonôu

Pe sto zobbo d'öxello in ciassa e in coro.

O s'ëa misso a mollâghela de ciatto

E lavâsene e moen comme Pilatto.


7

Per cui, quando o l'andava in Monestê

E o l'ëa costreito a mette e carte in töa,

O s'inzegnava de tiä o cû inderrê;

E de sciortîne con contâ unn-a föa,

Co-a lûxinga che dandoghe da lensa,

Se l'avieivan piggiâ presto in paziensa.

